
	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

АЗ ЖАРГАЛЫН ЭРЭЛЧИН
(дуулалт жүжиг)

	 

	ТОГЛОГЧИД:

	 

	1. БОРОЛДОЙ (14 -15 насны сэргэлэн хүү)

	2. ХУМБАГА  (11-12 насны цовоолог охин)

	3. ҮЛГЭРЧ ӨВГӨН

	4. ЭМГЭН (Хумбагын ээж)

	5. ЯНЗАГА

	6. ТУУЛАЙ

	7. БААВГАЙ

	8. ЧОНО

	9. ШУЛАМСУУД

	10. МАНГАС

	11. БУСАД АМЬТАД

	12. ХҮҮХДҮҮД

	 


НЭГДҮГЭЭР БҮЛЭГ

	Нэгдүгээр үзэгдэл

	 

	(Тайз нь: Асга хад, аймшигт цохиотой асар өндөр уулууд дүнхийн зарим газраараа эрвэн сэрвэн модтой, гүн харанхуй хонгилтой аж. Намрын дунд сарын нарлаг өдөр байна. Хөшиг нээгдэхэд энэ нутгийн эрэгтэй эмэгтэй хэдэн бор жаал чулуугаар гэр барин мал хийн их л хөгжилтэй тоглож байна. Хөгжмийн ая огцом солигдож, хүн ирж явааг дүрслэхэд хүүхдүүд тэр зүг харж, баясгалантай зогсоно)

	 

	НЭГ ХҮҮХЭД (өндөр дээрээс саравчлан)

	Хэцийг даваад ирж яваа Хэн болохыг таньж байна уу?

	БҮГДЭЭРЭЭ (хойно урдаа орон)

	Аль вэ аль вэ бүгдээрээ 

	Ажиглаж сайн харъя.

	ХУМБАГА  (хөгжилтэйгөөр)

	Хүүхэд бидэнд үлгэр ярьдаг

	Хүндэт өвгөн ирж явна.

	Ямар сайхан үлгэрээ бас 

	Ярьж хэлж өгөх бол?

	БҮГДЭЭРЭЭ (баярлан)

	Ямар сайхан үлгэрээ бас

	Ярьж хуурдаж өгөх бол?

	 

	(Тэдэн дээр урт цагаан сахалтай өвгөн хүрч ирэхэд хүүхдүүд баярлан хүндэлж угтан тосож авна)

	БҮГДЭЭРЭЭ

	Сайн байна уу? Өвгөн гуай

	Сайхан үлгэрээ ярьж өгөөч

	Саатаж юундаа удаа вэ?

	Сайхан үлгэрээ ярьж өгөөч!

	ӨВГӨН

	Өвгөн ах чинь сайн

	Өөрийн гэргүй болохоор

	Хошуу нутаг хэсэж

	Хуур хөгжмөө татаж

	Айлд үлгэр ярьсаар

	Амь зуусаар явна (гээд өвгөн хуураа хөглөж тухлан суув. Хүүхдүүд өвгөнийг тойрон сууж хэлсэн үлгэрийг амтархан сонсоход нутгийн хэдэн бор жаалууд нэмж ирнэ.)

	ӨВГӨН

	Олон жилийн түрүүнд гэнэ.

	Түмэн жилийн урьд гэнэ.

	Овоохой гэрт амьдардаг

	Ор ганц хүү байж гэнэ. 

	Сайн морьтой боллоо гэж

	Сайхан зүүдийг зүүдэлж гэнэ

	Сар жилийн аяндаа

	Саатаж зэхээд гарч гэнэ.

	 

	(Энэ үед алс ослын аян замд маш их туйлдаж ядарсан бяцхан хүү Боролдой гарч ирэн орчин тойрныг ажиглан олон хүүхдийг харан зогсож үлгэрийг нь чих тавин чагнан байна)

	 

	Алс холын газарт л

	Асга цавчим ууланд л

	Алдарт нисдэг моринд л

	Ангаж цангасаар хүрч л гэнэ.

	Хамаг дээлээ урагдтал

	Хадан ууланд авирч гэнэ.

	Хажуу бэлд нь ч хүрэхгүй

	Харангадаж ядраад унаж л гэнэ.

	Дараа жил нь очиж гэнэ.

	Дахиад л бас унаж гэнэ.

	Түүний хойтон жил нь

	Түрүүчийн адил буцаж гэнэ.

	Эрийн зориг мохсонгүй

	Гэрийн мухар сахисангүй

	Баахан зэхээд явж л гэнэ

	Багахан хүүтэй уулзаж гэнэ.

	Жигүүрт морийг сонсоод

	Жижигхэн тэр хүүхэд

	Хоёул явъя гэж л гэнэ

	Хориод хориод болдоггүй гэнэ

	Цаашаа хоёул яваад

	Цавчим хаданд хүрээд

	Дүү нь ахдаа тусалж гэнэ.

	Дүүжин олсыг нь татаж гэнэ

	Удтал хоёул мацсаар

	Уулын оройд гарч л гэнэ

	Хүсдэг хүсэл нь бүтээд л

	Нисдэг моринд сундалж гэнэ

	Үлгэрт ингэж өгүүлж байна

	Хонгор жаахан дүү нар минь

	Үйл хэргээ бүтээхдээ

	Хоорондоо эвтэй байгаарай.

	 

	(Өвгөн үлгэрээ дуусгахад хүүхдүүд босож тарахдаа урьд огт үзээгүй Боролдойн ирснийг харж үүрсэн хавчиг, тулсан модыг нь ажиглан гайхан харцгаана)

	ХУМБАГА 

	Хэний хүү

	Хэзээ хаанаас гараад

	Хэрэг зориг

	Хэндээ гэж явна вэ?

	БОРОЛДОЙ

	Өссөн нутгаасаа гараад

	Хол газар ирлээ

	Өршөөлт ээжээсээ холдоод

	Хорь гаруй хонолоо.

	Энэ биеийг минь төрүүлж

	Эсэн мэнд бойжуулсан

	Элбэрэл ихтэй ээжийнхээ

	Эрхэм ачийг хариулахаар

	Улирал сараар бодоод

	Олигтой арга олоогүй ч

	Удаан бодсоны хүчинд

	Онцгой зам сонголоо.

	 

	(Үүнийг сонссон хүүхдүүд баярлан хамгийн түрүүнд Хумбага очиж үүргийг нь салган авч буулгана)

	ХУМБАГА 

	Ямар арга олоо вэ?

	Ямар зам сонгоо вэ?

	Яасан сайн юм бэ

	Яриач хэлээч!

	БОРОЛДОЙ

	Уяхан бүүвэйн дуугаараа

	Унтуулж намайг саатуулж

	Урьхан зөөлөн хайраараа

	Уураг сүүгээ шимүүлсэн

	Мөнгөн буурал ээжийнхээ

	Хүндэт ачийг хариулахаар

	Мөнх жаргалын түлхүүрийг

	Хүү нь эрэхээр гарсан юм.

	ХУМБАГА 

	Тэр түлхүүр чинь тэгээд

	Хаана байдаг юм бэ?

	Түүнийг чинь би ч бас

	Хамжиж ололцвол болох уу?

	БОРОЛДОЙ

	Чухал тэр юм хаа байгааг

	Чухам би өөрөө мэдэхгүй

	Зорьсон хэрэг бүтдэг гээд

	Зориглож би гарсан юм даа 

	Сүн далайн захад

	Сүмбэр уулын дэргэд ч 

	Балар харанхуй агуйд

	Байдаг гэж дуулсан юм.

	ХУМБАГА 

	Ариун сэтгэлт ээжийн

	Үр нь болсон бидэнд

	Ачийг нь ачаар хариулахаас

	Үнэндээ өөр замгүй юм.

	ХОЁУЛАА 

	Үүр шөнийн цагаар

	Үрээ тэвэрч хуурайлсан

	Үсэн буурал ээжийнхээ 

	Үлэмж ачийг хариулах сан.

	Хүний сайхан сэтгэлтэй

	Миний сайхан эжий

	Үхэлгүй мөнх амьдарч

	Үр биднийгээ баясгаарай

	 

	(Боролдой Хумбага хоёрын нийлж дуулсан энэ дууг бусад хүүхдүүд нь түрж аялна.) 

	ХУМБАГА 

	Жаал аа, би чамтай хамт явъя

	Жаргалын түлхүүрийг хамжиж эрье

	Бага гэж намайг битгий гол

	Бараг чамаас дутахгүй шүү

	БОРОЛДОЙ

	Намайг бодвол чи

	Биеэр багахан юм даа (гэхэд хүүхдүүд залган дуулах нь)

	Насаар яривал бас

	Бишгүй дүүхэн юм даа.

	БОРОЛДОЙ

	Алс холын замд

	Ядарч зүдэрч мэднэ ээ

	Айдаа чи юу гэх вэ

	Явахаа байзнаж үлд дээ

	 

	(Тээр тэнд араг үүрээд аргал түүж яваа ээжээ Хумбага харж бушуухан гүйж өндөр дээр гараад, бууж ирээд)

	ХУМБАГА 

	Ээжээ! ээжээ! нааш ир

	Энэ учраа хэлэхэд би

	Эрх биш намайг явуулна даа

	Эрлийг чинь би ололцоно доо.

	(Хумбагын эмээ ээж аргаа үүрч, савраа барьсаар хүрч ирэв)

	ХУМБАГА 

	Алс нутгийн энэ жаал

	Авралт буурал ээжийнхээ

	Ач тусыг хариулахаар

	Аз жаргалын түлхүүрийг

	Эрж гарсан юм гэнэ

	Ээж ээ би хамт явъя!

	ЭЭЖ 

	Ээ дээ хүү минь томоогүй яа

	Ээж чинь яасан ч явуулахгүй 

	Ядарч цангаж үхвэл яана.

	Ядахдаа миний хүү жаахан шүү.

	ХУМБАГА  (уйлна)

	Үгүй би заавал явна аа

	ЭЭЖ (учирлана )

	Үр минь тэгж яаж болох вэ?

	ХҮҮХДҮҮД 

	Настай буурал ээжийнхээ

	Ёстой сургаалыг сонсоорой!

	ХУМБАГА (учирлан)

	Ээж намайг явуулаач дээ

	Элбэрэл ачийг чинь хариулъя даа.

	Санаа сэтгэлээ битгий зовоо доо

	Сайн яваад мөд ирье дээ.

	 

	(Ээж уйлаад гуйж байгаа охиноо аргадан элдвийг эргэцүүлэн бодож хэсэг дуугүй байснаа)

	ЭЭЖ

	За миний хүү яв даа яв!

	(Хумбага баярлан босож инээн ээжээ тэврэн дэвхэцнэ)

	ЭЭЖ 

	Явах холын замдаа

	Эвтэй найртай яваарай

	Ядарч зүдэрсэн амьтанд

	Элбэж тус болоорой

	(Энэ дууг бусад хүүхдүүд түрж дуулна)

	Энэ цахиурыг аваад яв 

	Эрхбиш та нарт хэрэг болно

	Замд тохиолдсон хэцүү юмаа

	Зайлуулахад чинь тус болно.

	(гээд эмгэн өврөөсөө нэгэн жижиг цагаан чулуу гаргаж өгнө)

	ҮЛГЭРЧ ӨВГӨН 

	Бусдын тусыг бүтээвэл

	Өөрийн хэрэг бүтнэ ээ.

	Буурал өвгөн ах чинь.

	Өглөө үдэшгүй ерөөнө өө.

	(Өвгөн өврөөсөө нэг жижигхэн хайрцаг гаргаж Боролдойд өгөөд)

	Нарнаас бусад халуун юмтай

	Хоёр хүү минь дайралдвал

	Наад хайрцгийнхаа тагийг

	Хоромхон зуур нээгээрэй.

	(Өвгөн бас нэг өвс гарган өгч) 

	Эрхтэн бие чинь гэмтээд

	Эрэмдэг зэрэмдэг болбол 

	Энэ өвсийг үнэрлэвэл

	Эдгэж зүгээр болдог юм шүү

	 

	(Хумбага явах болсондоо, Боролдой ханьтай болсондоо баярлан бүжиг эхлэхэд бусад нь дагалдан хөгжилтэй бүжиглэнэ. Өвгөн хуураа барьж, эмгэн нулимсаа арчин зогсоно).

	БОРОЛДОЙ, ХУМБАГА 

	Бэрх хэцүүгээс айхгүй

	Бэдэн хэрэн явж

	Хорвоо дэлхийн уудмаар

	Хормой шуун алхалж

	Аз жаргалын түлхүүрийг 

	Авчрахаар бид явлаа.

	Ариун хүслээ биелүүлж

	Ачит ээждээ буцна аа

	 

	(Эмгэн тэднийг бүжиглэж байх хооронд нь явж авчирсан хувцас хоолыг нь боосон үүргэвчээ охиндоо өгнө. Тэгээд хоёр хүүгийнхээ нэг нэг хацрыг үнсэж алсын замд нь бусад хүүхдийнх нь хамт үднэ)

	БҮГДЭЭРЭЭ

	Зорьж гарсан хэрэг чинь

	Зоволтгүй бүтээсэй

	Зол жаргалын түлхүүрийг

	Заавал олж ирээсэй!

	ХӨШИГ


ХОЁРДУГААР БҮЛЭГ

	Хоёрдугаар үзэгдэл

	 

	(Тайз нь: Балар харанхуй ой байна. Ойн шуугиан, модод ганхаж өлөн чонын дуу сонсогдоно. Өвлийн ид хүйтэн өдөр аж. Хөшиг нээгдэхэд Боролдой, Хумбага хоёр тун их ядарчихсан гарч ирнэ. Боролдой үүрсэн үүргэнэдээ түүртэж, Хумбага маш даарч дагжин чичирч явна)

	БОРОЛДОЙ 

	Харь холын замд

	Даан ч их ядарлаа.

	Хахир өвлийн хүйтэнд

	Даарч их чичирлээ.

	ХУМБАГА 

	Хөл гар минь даараад

	Хөдлөхөд хэцүү боллоо

	Хөвч ойн дотор

	Хөлдөж үхэхэд хүрлээ.

	(Боролдой сандран хөлийг нь хучин гарыг нь үлээж халамжилна)

	БОРОЛДОЙ

	Хүний үрийг дагуулаад

	Хүчир холын замд

	Яах гэж би гарав даа

	Яана даа одоо яана даа.

	 

	(Харанхуй болж ойн шуугиан ихсэж олон амьтдын орилоон ихдэх тутам хоёр жаал улам айн хэцүү байдалд орлоо)

	ХУМБАГА 

	(сул доройгоор)

	Ээж ээ! Ээж ээ! Ээж ээ!

	Ээгээч! Ээгээч! Галдаа!

	БОРОЛДОЙ

	Ээ би одоо яана даа

	Эцгийн хэт хаа байна аа?

	 

	(өврөө уудлан хэтээ гаргаж агшин зуур хэдэн гишүү авчран арай ядан бяцхан түүдэг гал ноцоолоо)

	ХУМБАГА 

	Шар тос, шар тос

	Шар тос идье! 

	БОРОЛДОЙ (Боролдой яах аргаа олохгүй хий л хоосон шахуу богцоо уудална)

	Өчигдөр дууссаан!

	Өөдөс ч үлдээгүй ээ!

	 

	(Ингэсээр тэд үүр цайлгав. Өвлийн элч муутайхан нар уулын толгойд тусав. Боролдой хутга мод нийлүүлэн нум сум хийж суув. Тэгээд хоёул явахаар бэлтгэж байтал цаад уулын хадан дундаас нэгэн янзага уянгалан дуулна).

	ЯНЗАГА (өрөвдөлтэйгөөр)

	Хүний сайхан үрс минь

	Хүрээд ирээч наашаа

	Хаданд хөлөө хавчуулчхаад

	Харангадаж үхэх нь ээ би!

	Ээжээсээ би төөрөлдөөд

	Эрэн цөхөрч явсаар

	Гай зовлонд учраад

	Гарах аргагүй боллоо.

	 

	(Хоёр жаал түүнийг ийнхүү дуулахыг сонсон гайхан чагнаж зогссоор гэнэт зориглон түүнд туслахаар юмаа орхин мацсаар очиж тэр янзагыг арайхийн гаргаж авчирна. Янзага явж чадахгүй шахам доголж байхад Боролдой, өвгөнийхөө өгсөн өвсийг гаргаж (үнэртүүлбэл янзаганы хөл тэр дороо зүгээр болон дэгдэн бүжиглэнэ).

	ЯНЗАГА

	Аз заяагаар би та нартай уулзлаа

	Аврал ихтэйгээр та нар намайг аварлаа.

	Ач тусыг чинь би юугаар

	Ач тусыг чинь би юугаар хариулах вэ?

	Ачит ээжээ би хаанаас олох вэ?

	БОРОЛДОЙ, ХУМБАГА 

	Зовсон амьтан жаргадаг

	Зорьсон хэрэг бүтдэг

	Санаагаа битгий зов

	Салалгүй бидэнтэй яв

	Авралт ээжийн ачийг бодож

	Ард олны тусыг санаж

	Аз жаргалын түлхүүрийг

	Анх эрж гарсан юм бид

	 

	(Энэ гурвыг ингэж байтал хөгжмийн ая өөрчлөгдөн ямар нэгэн амьтан ирж явааг дүрслэхэд алсаас чонын омог бардам дуулах нь сонсогдоно).

	ЧОНО

	Би та нарыг өөрөө идэхгүй

	Бэлтрэгүүддээ бэлэг барина.

	Амьд амьтнаар сургууль хийж

	Аж амьдралдаа сурч аваг аа!

	 

	(Чоно туулай, бамбарууш хоёрыг чирсээр гарч ирнэ. Туулай нь уут, бамбарууш нь олс барьжээ)

	ТУУЛАЙ (учирлан)

	Чоно гуай та бодооч дээ.

	БАМБАРУУШ (уйлан) 

	Чухам үнэнийг сонсооч дээ

	ХОЁУЛАА 

	Бид таныг аварч авсан 

	Бяцхан ачийг санаач дээ!

	ТУУЛАЙ

	За тэгвэл чоно гуай

	Заргаа бид шүүлгэе

	Ашгүй энд хүн байна.

	Аль нь зөвийг ялгана байх.

	 

	(Ингэсээр тэд Боролдой, Хумбага, янзага гурав дээр ирнэ).

	БАМБАРУУШ

	Ухаант хүний үрс минь

	Учир явдлыг ялгаад аль

	Аюулд учирсан энэ чонын

	Амийг бид аварсан юм.

	ТУУЛАЙ

	Уяаг нь би тайлсан юм

	Уутнаас нь бамбарууш гаргасан юм.

	Биднийг тэгээд идэх юм гэнэ

	Бэлтрэгүүддээ өгөх юм гэнэ.

	ЧОНО

	Дуугүй дуугүй та нар

	Дураараа хар золигууд вэ?

	Элэнцгийн чинь зарга шүүх

	Эрх хар тархинууд вэ?

	Нүхэндээ очоогүй удлаа би

	Нүгэлтэй ч их өлсөж байна.

	Та нарыг одоо бүгдийг идэж

	Таатай зуушаа болгоно.

	БОРОЛДОЙ

	Чоно, та нарыг идэх нь

	Чухам зөв хэргээ

	Нээрээ хүчтэй чононоос

	Нэг зүйл асууя аа.

	ЧОНО

	Тэг тэг асуу асуу

	Түүний дараа би идье

	БОРОЛДОЙ

	Амиа та авруулахдаа

	Хаана яаж авруулав аа

	Аргачилж бидэнд үзүүлбэл

	Хамжаад бид ч элбэлцье.

	ЧОНО (онгирон)

	Түүнийг үзүүлэхэд амархаан

	Тэр уутаа нээгээд орхи!

	 

	(Туулай, бамбарууш хоёр уутыг онгойлгоход чоно түүнд шурган орж толгойгоо цухуйлгаад)

	ЧОНО

	Яг л ингэж байсан юм.

	(гэхэд Боролдой Хумбага хоёр бушуухан очиж уутны нь амыг хааж олсоор гайгүй сайн боох зуураа) 

	БОРОЛДОЙ

	Яасан тэнэг чоно вэ? 

	БҮГДЭЭРЭЭ

	Аюулт дайсныг дарж

	Амь биеийг минь аварсан

	Ач тустай та нарт

	Ахин дахин баярлая.

	(Энэ үед цэнхэр тагтаа нисэн ирж)

	ТАГТАА

	Аюулт араатныг дарсан

	Айхавтар зориг та нарт

	Тагтаануудаа төлөөлж

	Талархал баяр хүргэе.

	БОРОЛДОЙ, ХУМБАГА 

	Авралт ээжийн ачийг бодож

	Ард олны тусыг санаж

	Аз жаргалын түлхүүрийг

	Анх эрж гарсан юм бид. 

	ТУУЛАЙ, БАМБАРУУШ, ЯНЗАГА, ТАГТАА

	Үүнд нь бид туслалцъя

	Үнэн хүчээ шавхалцъя

	Хэн хэнд маань аз жаргал

	Хэрэгтэй шүү дээ та минь ээ!

	(Ингээд тэд баярлалдан бүжиг хийж эхлэв) 

	БҮХ АМЬТАД 

	Ядарсан энэ жаалуудад

	Ядаж чадахаараа тусалцгаая

	Мөнх жаргалын түлхүүрийг нь

	Мөрөөдсөн ёсоор ололцъё

	Ажил үйлст чинь туслахаар

	Арга ухаанаа зориулъя

	Амийг аварсан та нарынхаа

	Ач тусыг чинь хариулна. 

	 

	(Эдний хөгжилтэй бүжигт хоёр хүүхэд оролцон баясгалантайгаар бүжиглэнэ. Ингэсээр тэд явцгаах болж бэлтгэнэ).

	БҮГДЭЭРЭЭ

	Зовсон бүхэн жаргал эдэлнэ

	Зориг байвал бүхнийг ялна!

	Сүмбэр уулыг давж чадна!

	Сүн далайг гаталж чадна!

	Цувж явсан бараас

	Цуглаж суусан шаазгай дээр

	Эв нэгдэл биднийг

	Энх жаргалд хүргэнэ ээ.

	(гэсээр алсынхаа аян замд зорин гарна).

	 

	ХӨШИГ

	 


ГУРАВДУГААР БҮЛЭГ

	Гуравдугаар үзэгдэл

	 

	(Тайз нь: Сүн далай, зах хязгаар нь үзэгдэхгүй цэлэлзэн, Сүмбэр уул үүлэнд тулам өндөрлөнө. Уулын цаана асар том аймшигт хадан агуй байна. Хавар цагийн тогтуун өглөө. Хөшиг нээгдэхэд тайзнаа чив чимээгүй нэг ч амьтангүй хов хоосон дүнсийнэ. Үүний дараа Боролдой Хумбага, янзага, бамбарууш, тагтаа, туулай бүгд маш ядарсан шинжтэй гарч ирнэ).

	БОРОЛДОЙ

	Үүлэнд тулам сүндэрлэсэн

	Сүмбэр уул мөн өндрөө!

	Үзүүр зах нь харагдахгүй

	Сүн далай мөн өргөнө өө!

	(Бусад нь мөр мөрөөр нь түрж дуулна)

	БОРОЛДОЙ

	Бидний зорьсон газар

	Яг энэ мөн байна.

	Бэдрэн эрсэн түлхүүр

	Яах аргагүй тэнд бий!

	БҮГДЭЭРЭЭ

	Яваад байхад барагдахгүй

	Үнэхээр уудам нутгаа!

	Яараад байхад бүтдэггүй

	Үнэндээ хэцүү үйлс ээ!

	 

	(Ингээд эд үүрсэн юмаа буулгаж ус авчран дамжуулан ууж хэсэг амран дуугүй сууцгаана. Боролдой нум сумаа хийсээр л сууна)

	ХУМБАГА (уйтгартайгаар) 

	Ачит буурал ээж минь

	Санаж суугаа байх даа

	Алсын барааг ширтээд

	Саравчилж зогсоо байх даа.

	(Бусад нь мөр мөрөөр нь түрж дуулна)

	БОРОЛДОЙ, ХУМБАГА (шийдвэртэйгээр)

	Суугаад яах вэ босоцгооё. 

	Уйдаад яах вэ больцгооё

	Агуйд бүгд хүрцгээе

	Алтан түлхүүр авцгаая

	 

	(Бүгд босон бэлтгэж агуй тийш болгоомжтойгоор ойртон очиж түүний аман дээрх том том хаднуудаас ганц нэгийг элбэж арайхийн буулгатал олон жижиг мангас тэр агуйгаас бөөн бөөнөөр гарч нэг ёсондоо тэдний хооронд байлдаан болов. Боролдой мод шийдмээр, Хумбага хад чулуугаар тэднийг цохиж тэмцэлдэх ба баавгай алгадаж, зээр тийрч, туулай үсэрч тэдэнтэй байлдсаар ихэнхийг нь устгаж багахныг нь зугтаалгав. Тэд жаахан амсхийн амарч энэ завсар Боролдой түрүүчийн хийж байсан нум сумаа дуусгав).

	БОРОЛДОЙ (зоригтойгоор)

	Аюул бэрхээс айлгүй

	Ахин дахин тэмцье

	Агуйд бүгд хүрцгээе

	Алтан түлхүүр авцгаая.

	(гээд тэд дахин босож агуй тийш очиж хад чулууг буулгатал дотроос нь тэр агуйдаа багтаж ядсан гурван толгойтой аймшигт атгаалжийн мангас гарч ирэн тэднийг хүчит салхиар үлээн ухран унатал нь хийсгэнэ. Энэ хүчтэй салхинд хөөгдөн ойчихдоо Хумбага нэлээд хүнд гэмтэж босож чадахгүй болоход Боролдой бас л нөгөө өвсөө үнэрлүүлэхэд Хумбага зүгээр болно. Боролдой босож мангасыг хэд харвахад мангасын нэг толгой нь санжина. Дахин тэд мод чулуугаар шиднэ. Боролдой бас л харвана. Мөн нэг толгой нь санжина. Тэд бас дахин ойртоход мангас улаан галаар тургин тэр ойртохын аргагүй түлэгдэх шахна).

	БОРОЛДОЙГООС БУСАД НЬ:

	Цэлмэг хөх тэнгэр минь

	Цэнгэг усаа хайрлаач ээ!

	Аюулт мангасын түймрийг

	Агшин зуур дараач ээ

	 

	(Боролдой хуурч өвгөний өгсөн жижигхэн хайрцгаа өврөөсөө гаргаж гал тийш харуулан тагийг нь нээхэд мангасын гал аажмаар бөхнө. Боролдой түүнийг хэд хэд харваж устгана).

	БОРОЛДОЙ (хөгжилтэйгөөр)

	Аз жаргалын түлхүүрийг 

	Авахад бид ойртлоо.

	Аюулт хар мангасыг

	Ад чөтгөртэй нь дарлаа.

	 

	(Бусад нь мөр мөрөөр нь түрж дуулна. Тэгээд бүгд тэр агуйд очиж үхсэн мангасыг элбэн зайлуулж агуйн амны бүх хад чулууг холдуулахыг хэчнээн мэрийвч ер хүч хүрэхгүй ядаад Боролдой өврөөсөө өнөөх чулуугаа гаргаж хагалбал бүх хад асга хоёр тийшээ зайлан өгөхөд агуйн гүнд тодхон улаан туяа улалзаж байгааг тэд харж гүн их баярлалтай зогсоно. Боролдой Хумбага хоёр агуйд орж солонго мэт өнгийн туяа гэрэл цацруулсан маш гоё дөрвөлжин хайрцагтай юмыг барьж ирээд бүх амьтад баярлан гар дамжуулан үзнэ).

	БҮГДЭЭРЭЭ:

	Зөндөө эрсэн түлхүүрийг

	Цөхрөлтгүй хайж олсонд

	Хөөр баяр болцгооё

	Хөдөлгөөнт бүжгээ хийцгээе!

	(гээд бүжиглэж эхлэв. Эднийг ингэж бүжиглэхэд ойн бусад амьтад энд тэндээсээ уван цуван гарч ирэв)

	БОРОЛДОЙ, ХУМБАГА 

	Хүүхэд бидний эрсэн

	Мөнх жаргалын түлхүүр

	Хүн олны амьдралын

	Энх тунхын баяр юм.

	(Ирсэн олон амьтдын дотор байгаа нэгэн зээрийг, янзага харж гүйж очоод тэврэн уйлж)

	ЯНЗАГА

	Ээжээ та миний ээж мөн үү? 

	Эрж би таныг цөхөрсөөн!

	Энэ хоёр жаал намайг

	Эндэл ослоос хамгаалсаан!

	(тэр хоёр бие биеэ танин удаанаар тэврэлдэн зогссоноо)

	ЯНЗАГАНЫ ЭХ

	Хүүгийн минь амийг аварсан

	Хүндэт их гавьяатай

	Хүний ариун ач тусыг

	Хүж дэлхийгээр алдаршуулъя

	(Бусад амьтад энэ бадгийг түрж дуулна)

	БҮГДЭЭРЭЭ (бүжиглэж)

	Зориг байвал бүтдэг

	Зоривол заавал болдог

	Мэргэдийн сургаалын үнэнийг

	Мэдэж авлаа бид нар

	Халуун санаа гэдэг нь

	Хатууг ялдаг байна даа

	Нэгэн зорилго байвал

	Юуг ч бүтээж болох юм.

	Нэгдсэн хүч байвал

	Юуг ч хийж чадах юм.

	Эв санаагаа нэгтгэж

	Элбэг жаргалын төлөө

	Энэ биеэ хайрлахгүй

	Эвлэн нэгдэж зүтгэе!

	БОРОЛДОЙ

	Түмний ачтайг бид мэдлээ

	Түүний тустайг бид үзлээ

	Зорьсон хэрэг маань бүтлээ

	Зовсон сэтгэл ч амарлаа

	Баавгай, Туулай, Тагтаанд

	Бас зээрийн янзаганд

	Баярлахын ихээр баярлав.

	ХОЁУЛАА

	Баярлахын ихээр баярлав.

	ХУМБАГА 

	Олсон эрдэнээ аваад

	Орон нутгаа зүглэе

	Онцын их ачийг чинь

	Огт мартахгүй явъя

	БААВГАЙ

	Олонтой бол баян...

	ЯНЗАГА

	Онцгой бол доён...

	ТУУЛАЙ

	Ардын энэ үг бол...

	ТАГТАА

	Аргагүй үнэн юм шүү!

	БҮХ АМЬТАД

	Хүүхэд та нар хэзээ ч

	Хүний жаргалын төлөө

	Бүх насаа зориул

	Бүтээх үйлсээр хариул

	Орон нутагтаа очоод

	Олон түмэндээ тусал!

	Түмний тусыг бүтээхээс

	Түгээмэл гавьяа байхгүй!

	БОРОЛДОЙ, ХУМБАГА 

	Баавгай, Туулай, Тагтаанд

	Бас зээрийн Янзаганд

	Баярлахын ихээр баярлав.

	БҮГДЭЭРЭЭ

	Баяртай, баяртай, баяртай!

	(гэлцэн бүх амьтад хоёр жаалыг үдэж байна)

	 

	ХӨШИГ

	 

	ТӨГСӨВ.

	 

	

	 

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]

“АРДЫН БОЛОВСРОЛЫН ЯАМНЫ ХЭВЛЭЛ” УЛААНБААТАР хотноо 1971 онд эрхлэн хэвлүүлсэн "ХҮҮХДИЙН УРАН ЗОХИОЛЫН ДЭЭЖИС" номын Өмнөх үг:

	 

	БЯЦХАН УНШИГЧИЙН ИХ УТГА ЗОХИОЛ

	 

	Манай хүүхдүүдийн үргэлжийн сайн нөхөр нь ном билээ. Цэцэрлэгийн босгоор алхмагц ном хүүхэд хоёрын агуу их нөхөрлөл тогтдог. Энэ нөхөрлөл шиг мөнх зүйлийг одоогийн манай хүүхдүүд мэдэхгүй. Энэ нөхөрлөлийн ачаар манай хүүхдүүд эрдэмтэй боловсон иргэн болж, эх орондоо аль болох их тусыг хүргэдэг юм. Ном бол манай хүүхдүүдэд ямар нэг гоёлын зүйл биш, харин ус агаар шиг хэрэгцээтэй мэргэн зөвлөгч, дотно нөхөр, ухаант багш нь билээ. «Номд дурлагтун. Ном нь та нарын амьдралыг тэтгэж, санаа бодлын алаг эрээн гогцоог тайлахад тусалж, хүнийг болоод өөрийгөө хүндэлж сургах бөгөөд орчлон хорвоо, хүнийг хайрлах сэтгэлээр зүрх оюунд чинь жигүүр ургуулж өгнө» гэж их Горькийн сургасныг манай хүүхдүүд сэтгэлчлэн мөрддөг юм.

	Монголын ард түмэн бол аливаа ард түмний адил агуу их хүүхдийн зохиолч билээ. Манай хүүхдүүдийн хамгийн дуртай уншдаг зохиолуудыг ард түмэн зохиожээ. Ард түмэн гэгч хүчтэн бий болсон цагаасаа эхлээд хүүхдээ, хойч үеэ хүмүүжүүлэх тухай санаа тавьж мод, чулуугаар чамин гоё тоглоом хийж, уран үгээр үлгэр, дуу зохиож үе улиран улам сайжруулсаар иржээ. Өлгийн дуу, аман үлгэр, баатарлаг туульс, оньсого, зүйр цэцэн үг энэ бүхний зохиосон эзэн нь ард түмэн билээ.

	Ард түмнээс хүүхдэдээ, хойч үедээ бэлэг болгон барьсан хамгийн нандин, хамгийн үнэт зүйлийн нэгэн нь ардын аман зохиол юм. Үнэт нандин энэ бэлэг зөвхөн эгэл гоёл чимэглэлийн зүйлс биш. Энэ бол сэтгэл санааны гоёл чимэг, хөдөлмөр тэмцлийн зэвсэг билээ. Энэхүү зэвсэг маш нарийн хийцтэй ажээ. Жишээ нь ардын дуунууд гэхэд өдий төдий өнгө, хэлбэр, төрөл зүйл буй нь: Өлгийн дуу, тайтгаруулах дуу, баясгах дуу, домнох дуу, тойрон наадах дуу, тоглоомын дуу, хөдөлмөрийн дуу, харууслын дуу, тохуу тоглоомын дуу гэх мэт байна. Дээрх төрөл зүйлийн үг, аялгуу, дуулах маяг цөмөөр өвөрмөц сонин ажээ.

	Монгол мал аж ахуйн орон учраас, монгол хүний малд хайртай сэтгэл хосгүй учраас амьтдын тухай ардын аман зохиолын дэлхий дахины алтан санд монголын ард түмнээс адгуусан амьтдын тухай зохиосон зүйл онцгой сонин хувь нэмэр болж байгаа юм. Морины тухай монгол хүн шиг яруу сайхан зохиол бүтээсэн нь ховор. Монгол аман зохиолын онцгой баатар нь хүн морь хоёр байдаг.

	Нусгай бор хүү, хамуутай бор даага хоёр хэдийгээр харахад дорой боловч агуу их зүрх сэтгэлтэй учраас хамгийг ялагч болон үлгэр домогт гардаг юм. Монгол аман зохиолын жигшүүртэй баатар нь олон толгойтой (15, 25, 75, 95) атгаалжин хар мангас юм. Түүнчлэн орой дээрээ ганц улаан нүдтэй махчин бас орно. Монгол аман зохиолын дүр хэллэг нь өөр хаа ч давтагддаггүй үзэгдэл билээ. Харин үйл явдал, үзэл санаа нь нийт хүн төрөлхтний чанартай зүйл байдаг. Үүгээрээ манай ардын аман зохиол нэг үндэсний хэлбэртэй, нийт үндэстний агуулгатай юм.

	Ард түмний гүн ухааны эрдэнэ болсон зүйр цэцэн үгийн далайг бараг л оломгүй гэж хэлж болно. Энэ далайгаас манай хүүхдүүд хэлд ормогц л хүртэж эхэлдэг. Ер ардын аман зохиол хүүхдийг эхээс төрөхөд нь өлгийн дуугаар эхлэн тосож аваад насан туршид нь ханилан явдаг эрхэм сайн нөхөр нь юм.

	Ардын аман зохиол нь хүүхдийг амьдралд бэлтгэж, ном зохиол унших үүдийг нь нээж өгдөг оюун ухааны суут эх билээ. Ухаант мэргэн тэр эх өлгийн дуу аялж, үлгэр ярьж, зүйр үг хэлж, оньсого таалгаж, хүүхдийн нялх оюуныг хөгжүүлэн баяжуулж өгдөг юм. Тэр эхэд бас хүүхдийг хэлд оруулах ид шидтэй зохиол ч байдаг. «Элээ, хэрээ, галуу гурав» гэсэн үгийг хурдан хурдан хэлэхэд тэр болгон хүүхдийн хэл ээдрэхгүй байж чаддаггүй шиг «гучин хоёр цагаан лонх» тоолоход наад зах нь хүүхдийн амьсгаа хүрдэггүй юм. Гэвч тэр эхийн ачаар тэдний хэл нь зүгширч, амьсгаа нь задардаг юм.

	Бичгийн зохиол гарах хүртэл ардын аман зохиол дангаараа хүүхдэд үйлчилж түүний оюуны орчлонг хэлбэршүүлж байлаа. Бичгийн зохиол үүсэн хөгжиж эхлэхэд ардын аман зохиолын үүрэг бага зэрэг хөнгөрсөн боловч бүрэн чөлөөлөгдсөнгүй билээ. Мянгаад жилийн тэртээгээс аман зохиол, бичгийн зохиол хоёр хослон хөгжиж өнөө үетэй золгохдоо хүүхдийг хүмүүжүүлэх ариун үүргээ хамтран биелүүлж иржээ.

	«Аливаа уран зохиол аман зохиолоос эх авдаг» гэж Максим Горькийн хэлсэн мэргэн үг бий. Монголын уран зохиол, түүний дотор хүүхдийн зохиол нь ардын аман зохиолын ширгэшгүй баян, яндашгүй арвин далайгаас эх авчээ.

	Одоогийн манай хүүхдүүд хоёр янзын гайхамшигт эрдэнийн хууль ёсны эзэд юм. Аман болоод бичгийн уран зохиол, түүн дээр дэлхийн бусад ард үндэстний сонгодог бүтээлийг нэмбэл манай хүүхдүүдийн эрдмийн өмч хөлгүй их далайтай ч зүйрлэшгүй арвин байгаа юм. Хэрвээ хувьсгалын өмнө манай хүүхдүүдэд бусад улс гүрний сонгомол сайхан зохиолууд байтугай өөрийн орны бичгийн хүмүүсийн бүтээл тэр болгон хүртдэггүй байсан бол өнөө үед гачигдал бүрмөсөн арилжээ. Одоогийн манай нөхцөлд дэлхийн ямар ч орны хүүхдийн шилдэг зохиол холын зай, хэлний бэрхшээлийг харгалзахгүйгээр нэвтрэн ирэх боломжтой болжээ.

	Хувьсгалын өмнөх манай хүүхдийн утга зохиолын гол хөдөлгөх хүчин нь ардын аман зохиол байсныг өмнө дурдсан. Гэвч бид бичгийн зохиолыг үгүйсгэж болохгүй юм. Одоогоор бидний мэдэж байгаа монгол уран зохиолын хамгийн хуучин дурсгал болох «Нууц товчоо» 13 дугаар зууны дундуур зохиогджээ. Энэ зохиол хэдийгээр хүүхдийн утга зохиолд бүхэлдээ хамрахгүй боловч хүүхдэд огт хүртээлгүй зүйл гэж үзэх ёсгүй.

	«Нууц товчоо» нь нэгэн төрөл зүйл зохиол биш харин олон янзын зохиол, тэр ч байтугай яруу найраг, үргэлжилсэн үгийн зохиолын цоморлог билээ. Судалгааны дүнгээс үзвэл, «Нууц товчоог» бүрэлдүүлж байгаа олон хэлбэрийн тэр зохиолууд нь гэнэт нэгэн өдөр бий болсон биш ажээ. Эрхбиш уг цоморлогийг хүртэл бичигдсэн олон арван зохиол, түүний туршлагын үр дүнд уг «товчоо» гарсан нь маргаангүй. «Нууц товчооны» дотор хүүхдийн хүмүүжилд тус болох зүйл нэн их байдаг нь түүний хүүхдэд холбогдох шалтгааныг улам тодруулж байна. Одоогоор бид хүүхдийн зохиолыг 13 дугаар зуунд үүссэн гэдэггүй боловч тэр цагт хүүхдэд унших юм байгаагүй гэж хэлэх эрхээ «Нууц товчоонд» алдаж байна. Арван дөрвөөс арван есдүгээр зууны хооронд монголын утга зохиол удаан боловч зогсолтгүй урагшаа явсаар иржээ. Энэ завсар намтар, тууж, товч, дэвтэр, эрих зэрэг том хэлбэрийн зохиолын сонин төрөл зүйл буй болов. Үүний хамтаар дуу, ерөөл, магтаал, үлгэр, туулиуд аман болоод бичгийн хэлбэрээр зэрэгцэн хөгжсөөр байв. Эдгээр олон төрлийн зохиол дотор хүүхдийн зохиол олон байлаа. «Саран хөхөөний тууж», «Молон тойны намтар», «Бигармижид хааны тууж» зэрэг гол төлөв Энэтхэг, төвөдийн бурхан шашны нөлөө бүхий зохиолууд нь хүүхдийг хүмүүжүүлэхэд ашиглагдаж байлаа.

	Ер нь тэр үеийн хүүхдийн зохиолын уран сайхны онцлог нь голдуу сургаал номлолын чиглэлтэй уран зохиолын шинжийг хадгалж байсан юм. Тэр нь ч цаг үеэ олсон, амьдралтай өнгө аяс нь зохицсон зүйл байлаа. Харин 19 дүгээр зууны эцэс, хорьдугаар зууны эхээр монголчуудын нийгмийн ухамсарт их өөрчлөлт гарч, тэр нь уран зохиолоор илрэн үзэгдэх болжээ. Энэ үед «Үг», «Гомдол» зэрэг шинэ төрөл зүйл их дэлгэрч «Хавханд орсон зээрийн үг», «Хоточ нохойн гомдол», «Ижлээсээ салсан ингэний гомдол» гэх мэт сонин зохиолууд гарчээ. Эдгээр нь амьдралын шударга бус байдлыг шүүмжлэх хандлагатай байлаа. Гэхдээ илэрхий хурцаар шүүмжлэн хэлдэг шүүмжлэлт реализмын дөнгөж босгон дээр ирээд байсан тул зөвхөн «үглэх», «гомдоллох» маягаар санаагаа илэрхийлж байсан юм. Арван дөрөвдүгээр зуунаас хойш манай хүүхдийн утга зохиолд орчуулгын уран зохиол зонхилох байртай болж иржээ. Хэдийгээр хүүхдэд зориулсан, эсвэл зориулагдаагүй боловч хүүхдийн сэтгэхүйд нийцэх зохиолууд гарсаар байсан ч хүүхдэд хүргэх нь бага байлаа. Учир нь бичиг мэддэг хүн цөөн, ядуу хүний хүүхэд олон, тэдэнд ном заах, унших хүн ховор байсны уршиг билээ. Нөгөөтээгүүр эгэл ард түмнийг харанхуй бүдүүлгээр барьж байх гэсэн харгис нийгмийн гав гинжинд хүлэгдэж хүүхдийн уран зохиол олигтой хөгжихгүйгээр барахгүй бий болсон цөөн бүтээл нь хүүхдэд олддоггүй байлаа. Иймд бичгийн зохиолын нөлөө нь аман зохиолынход эхний байраа тавьж өгөөд хоёр дахь суудалд шилжсэн байна.

	 

	3

	1921 онд манай эх орон, ард түмний хувь заяаг шинэ нийгэм, шударга ёстой холбож өгсөн ардын хувьсгал ялан мандав. Ардын хувьсгалаар урган цэцэглэсэн үй түмэн гайхамшигт цэцгийн нэгэн нь хүүхдийн утга зохиол мөн. Шинэ үеийн монголын хүүхдийн утга зохиол нь чанар агуулга өнгө цогцоороо урьдахаас огт өөр юм. Манай шинэ үеийн хүүхдийн утга зохиол хувьсгалаар төрж, хувьсгалтай хамт хөгжсөөр ирлээ. Шинэ нийгэм маань хүүхдийн төлөө урьд хэзээ ч үзэгдээгүй их анхаарал халамж тавьдаг онцлогтой билээ. Иймээс ардын хувьсгалын жилд манай ард түмэн хойчийг залгамжлагч үр хүүхдүүддээ хамаг сайн сайхнаа зориулсаар ирлээ. Ардын хувьсгал манай хүүхдүүдийг эрдэмтэй номтой, эрүүл чийрэг, зан байдал сайтай, авьяас билигтэй болголоо. Энэ бүхэнд манай хүүхдийн шинэ утга зохиолын ач гавьяа зүй ёсоор орсон юм.

	Монголын шинэ үеийн хүүхдийн уран зохиолыг Дашдоржийн Нацагдорж үүсгэж билээ. Монголд анх удаа пионерын байгууллага бий болоход Д. Нацагдорж «Пионерын дуу» зохиов. Энэ бол 1924 он байлаа.

	 

	«Бүхий олон багачууд аа

	Бүрхсэн улаан цэцэрлэгтээ

	Бүрийн шинээр үүсгэсэн

	Бүжиг наадмаар наадацгаая

	Бэлхэн ээ»

	 

	гэж энэ дуу эхэлдэг юм. Цоо шинээр үүсгэсэн бүжиг наадмаа хувьсгалын улаан цэцэрлэгтээ монголын түмэн үрс наадаж эхэлснээс эдүгээг хүртэл манай өсвөрийн багачуудын сүлд дуу болсоор ирсэн энэ зохиолд

	 

	Ариун улаан цусандаа

	Ардын хувьсгалыг шингээж

	Ариун уураг тархиндаа

	Ашдын боловсролыг хөгжүүлье

	Бэлхэн ээ

	 

	гэсэн гайхамшигтай уриа байдаг юм. Хувьсгалтай үе чацуутан хэн боловч энэ дууг дуулсаар их амьдралын босгоор алхаж орсон нь лавтай. Иймээс энэ дуу манай хүмүүсийн хэнтэй нь ч үе нас чацуу юм.

	 

	Биелсэн эрдэмд боловсорч

	Баатар хувьсгалыг залгамжилъя

	Бэлхэн ээ.

	 

	гэж өнөөдөр ч гэсэн Д. Нацагдорж өсвөрийн үеийнхнийг уриалж, тэд нь ч энэ урианд зоригжин хувьсгалын анхдугаар зуун жилийн хоёр дугаар хагастай сэтгэл зориг төгөлдөр золгож байна.

	Д. Нацагдорж «Миний нутаг», «Пионерын дуу», «Хэнз хурга», «Алс газар сурахаар явагч», «Миний эжий», «Эрүүл пионер», «Октябр», «Од» зэрэг яруу найраг, «Хуучин хүү», «Соёлыг гайхав», «Шувуун саарал» зэрэг үргэлжилсэн үгийн зохиолуудаараа манай шинэ үеийн хүүхдийн уран зохиолын тулганы чулууг тавьжээ.

	Д. Нацагдоржийн адил хүүхэд багачуудад авьяас билгээ зориулсан манай ахмад зохиолчид олон бий бөгөөд тэдний тэргүүн эгнээнд Ц. Дамдинсүрэн, С. Буяннэмэх, Д. Цэвэгмэд, Д. Сэнгээ, Ч. Лодойдамба, Ч. Ойдов, П. Хорлоо, Ц. Уламбаяр, Ч. Лхамсүрэн, Л. Бадарч, Б. Бааст, Т. Тарва, Б. Ринчен, Д. Даржаа нарыг дурдах ёстой.

	Ц. Дамдинсүрэнгийн «Буурал ээж минь», «Пионерын зуслан», «Хоёр настай Ро», «Гологдсон хүүхэн», «Хоёулаа миний хүү», «Хоёр цагаан юм» зэрэг зохиолууд. С. Буяннэмэхийн шүлгүүд, ялангуяа «Бор бор болжмор» гэдэг нэрээр саяхан тусгай хэвлэгдсэн өгүүллэгүүд гуч дөчөөд оны үеийн манай хүүхдийн утга зохиолын томхон ололтууд байлаа.

	Гучаад оны манай хүүхдийн утга зохиолд онцгой гавьяа байгуулсан зохиолч бол Дондогийн Цэвэгмэд билээ. Түүний бичсэн «Хоньчин Найдан», «Болд Самбуу хоёр», «Сурагч Ганбат» зэрэг туужууд гучаад оны хүүхдийн уран зохиолын сор болж үлдэв. Эдгээр зохиолын ач нөлөөний тухай ярихад Д. Цэвэгмэдийг Д. Нацагдоржийн хэмжээнд аваачиж үзэхээс өөр аргагүй юм. Эдгээр зохиол хэл найруулга, дүрслэн үзүүлэх арга барил, үзэл санаагаараа онцгой шинэ үзэгдэл байв. Шашны балар суртлаас зайлж, гэгээрэл боловсролын замд орохыг уриалж, соёл боловсролын агуу гайхамшгийг романтик маягаар нээн үзүүлсэн энэ зохиолууд Д. Нацагдоржийн

	 

	Алсын их улирлыг

	Авцгаах багачууд мөн өө

	 

	гэж бичсэнийг хэрэгжүүлэгчийн түрүүчийн дүр зураг болжээ.

	Дөч тавиад оны үед хүүхдийн утга зохиолд их бүтээл хийсэн зохиолч гэвэл П. Хорлоо, Ц. Уламбаяр, Б. Бааст, Ч. Лхамсүрэн, Ч. Лодойдамба, М. Чимэд, Д. Даржаа, Л. Бадарч, Ч. Ойдов, Ө. Баасанжав, Д. Мягмар нар юм. М. Чимэдийн «Цагаан тэмээт өлзий», Д. Даржаагийн «Алмасан хууртай хүүхэн», Ч. Лхамсүрэнгийн «Хүрэн морь» зэрэг туульсын зохиол, П. Хорлоогийн «Хар унага», Ц. Уламбаярын өгүүллэгүүд, Л. Бадарчийн «Хүжийн гал», Б. Баастын амьтны тухай өгүүллэгүүд, М. Гаадамбын өгүүллэгүүд нь манай хүүхдийн дуртай ном болж, эдүгээ зарим нь олдохгүй ховорджээ. Эдний нэлээд нь сурах бичигт орсон юм.

	Тавиад оны эхээр хүүхдийн утга зохиолыг баяжуулагсад нь Ч. Лодойдамба, Ч. Ойдов нар билээ. Ч. Лодойдамба «Алтайд» гэдэг адал явдалт роман бичиж зөвхөн хүүхдийн уран зохиолоор барахгүй нийт утга зохиолд шинэ төрөл зүйл үүсгэв. «Алтайд» роман нь уншигчдад үзүүлсэн нөлөөгөөрөө хүүхдүүдэд их тус болсон нь лавтай. Ер нь уул зохиол бичлэгийн арга хэлбэр, өнгө зүсээрээ хүүхдийн утга зохиолын хууль зүйд илүү ойр болсон юм. Мөн Ч. Лодойдамбын «Манай сургуулийнхан» гэдэг тууж хүүхдийн уран зохиолд шинэ хуудас нээсэн байна.

	Хүүхдийн жүжиг бий болгоход «Алиа Тогмид» зэрэг жүжгээрээ Ч. Ойдов их гавьяа байгуулсныг дурдах ёстой. Ч. Ойдовын «Долоодой хүү», «Жаргалыг хүссэн Мөнхөө» зэрэг жүжгүүд ч гэсэн хүүхдийн уран зохиолд мэдэгдэхүйц нөлөө үзүүлж билээ.

	Эх оронч баатарлаг үйлсийг тусгасан «Аюуш» туужаараа Д. Сэнгээ, «Энх тайвны манаа» туужаараа Ц. Уламбаяр нар хүүхдийн утга зохиолд үнэтэй хувь нэмэр оруулсан юм.

	Тавь жараад оны үед манай хүүхдийн уран зохиол нийт утга зохиолын ерөнхий бүрэлдэхүүнээс бие даан хөгжих чиглэлд оржээ. Өөрөөр хэлбэл манай хүүхдийн уран зохиол төрөлжиж биеэ даах замд гарч, зүс царайгаа улам улмаар төлөвшүүлэн бүрэлдүүлж, дуу хоолойгоо жигдлэх үйл явцад оржээ. Хүүхдийн зохиолоор дагнан ажилладаг зохиолчид ч бий болжээ. Тэдний ууган нь С. Содномдорж билээ. Түүний бичсэн гол төлөв шүлэглэлт зохиолууд болох «Норовын намтар», «Сэрж Серёж хоёр», «Дугаар ангийн Дугар», «Тахир тав, махир хоёр» зэрэг нь хүүхэд багачуудад танил болжээ. Д. Содномдорж, «Аз жаргалын эрэлчин» гэдэг дуурь, «Навсайдамба, түүний нөхөд» гэдэг шүлэглэсэн тууж зэрэг том хэлбэрийн сайн зохиолууд бичжээ. Д. Содномдоржийн араас жагссан хүүхдийн зохиолчид дотроос Ж. Дашдондог, Г. Сэсмээ, Ч. Лувсандэндэв, Р. Ядмаа, О. Цэндсүрэн, Т. Жамьянсүрэн нарыг дурдалтай.

	Тавь, жараад оны хүүхдийн утга зохиолд өөр нэг тэмдэглэлт зүйл гэвэл хүүхдийн утга зохиолын онолын асуудлуудыг боловсруулах хандлага гарсан явдал бий. Хэрвээ дөчөөд оны үед хүүхдийн номын тухай шүүмж алдаг оног гарч байсан бол тавь жараад оны үед хүүхдийн уран зохиолын асуудлыг олон талаас нь өргөн тавьсан өгүүлэл, шүүмж, тогтмол гардаг болж 1960 оноос эхлэн хүүхдийн зохиолч, багш нарын хамтарсан онолын бага хурал тогтмол хийж, хүүхдийн утга зохиолын асуудал хэлэлцдэг болжээ. Үүнийг санаачлагч нь Гэгээрлийн яам, түүний хэвлэлийн хэлтэс юм.

	Хүүхдийн утга зохиолын онолын асуудлаар П. Хорлоо, Н. Жамбалсүрэн, Б. Бор, Л. Түдэв, Д. Мягмар, Ч. Лувсандэндэв, Д. Содномдорж зэрэг хүмүүсийн нэлээд өгүүлэл нийтлэгджээ. 1970 онд хүүхдийн уран зохиолын ном хэвлэлийн номзүй тойм хоёр дэвтэр (Ч. Лувсандэндэв эмхэлсэн) хэвлэгдэн гарлаа. Хүүхдийн утга зохиолыг их дээд сургуулиудад биеэ даасан хичээл болгон зааж, оюутнууд дипломын ажил хийх болжээ. Энэ бүхэн нь хүүхдийн уран зохиолын хөгжилд мэдэгдэхүйц ахиц гарч байгаагийн жишээ мөн.

	Хүүхдийн утга зохиол сүүлийн жилүүдэд төрөл зүйлийн хувьд ихээхэн баяжиж байна. Дөчөөд он, тавиад оны эхээр хоёр гуравхан туужийг хүүхдэд хамруулан нэрлэж байсан бол тавь жараад онд Н. Надмидын «Залуу аялагчид», Д. Намдагийн «Алим», С. Дашдооровын «Сэргэлэн багачууд», Л. Түдэвийн «Мөнхийн ус», Д. Мягмарын «Балын амт», Д. Гармаагийн «Хөгжилтэй туужууд» зэрэг олон тууж хэвлэгджээ.

	Хүүхдийн утга зохиолд үнэнчээр үлдсэн ахмад зохиолчдын дотроос М. Чимэд «Шар цамцат», П. Хорлоо «Нарны туяанд» гэдэг туужууд бичив. Мөн Б. Ринчен «Заан залуудай», Ө. Баасанжав «Алтан хараацай» зэрэг роман бичлээ. Эдгээр нь хүүхдийн утга зохиолд том хэлбэр байр сууриа эзэлж, их алхам хийж буйн шинж юм.

	Манай хүүхдийн утга зохиол эх орныхоо хилийг алхаж, харь орны олон багачуултай ярилцаж, тэдэнд монгол нутаг, монгол хүүхдийн амьдралыг үнэн мөнөөр нь таниулж байна. Энэ бол манай амжилтын бас нэг баталгаа юм. Зөвхөн ЗХУ-д Д. Сэнгээгийн «Түүдгийн дэргэд», М. Гаадамбын «Тал дахь сургууль», Л. Түдэвийн «Ойн түймэр», Н. Надмидын «Сүхбаатар», хэсэг зохиолчдын «Чи ард түмний төлөө амьдарч байна» гэдэг түүвэр зохиол тусгай ном болж олон мянган хувиар хэвлэгджээ.

	Манай хүүхдийн утга зохиол ийнхүү өдрөөс өдөрт хөгжин, цээл сайхан дуу хоолойтой, улам олон уншигчидтай болж байгааг ардын хувьсгалын тавин жилийн ойн босгон дээр тэмдэглэн хэлэхэд бахтай байна.

	Манай хүүхдийн утга зохиолыг хөгжүүлэхэд хүүхдийн тогтмол хэвлэл их үүрэг гүйцэтгэснийг нэмэн дурдъя. 1926 онд монголын хүүхдийн анхны тогтмол хэвлэл «Залгамжлагч» сэтгүүл хэвлэгдэх болсноос эхлээд хүүхэд, хэвлэл, зохиолч гурвын нөхөрлөл маш дотно болж, хүүхэд зохиолч хоёр хэвлэлийн хуудсан дээр байнга уулздаг болжээ. 1943 оноос «Пионерын үнэн» сонин хэвлэгдэх болж хүүхдийн уран зохиолын бас нэг дайчин индэр нэмэгдэв. Эдгээр хэвлэлийн хуудас дамжиж манай хүүхдийн нэрт зохиолч олноор төрөв.

	Уншигч танаа толилуулан буй энэхүү дэвтэр бол ерийн нэг ном биш манай хүүхдийн уран зохиолын хагас зууны он дарааллын бичиг, хагас зууны тайлан юм. Энэ номд хувьсгалаар төрж өссөн манай хүүхдийн шинэ уран зохиолын шилдэг бүтээлийн дээжээс оруулжээ. Энэ номоос манай хүүхдийн уран зохиолын ололт амжилтыг олж харах биз ээ гэж бид найдаж байна. Нөгөөтээгүүр энэ бол манай гарах ёстой уулын эцсийн буюу хамгийн өндөр оргил биш тул одоогийн шаардлагын өндөрлөгөөс харахад учир дутагдалтай зүйлүүд ч байна байх. Манай хүүхдийн утга зохиолын өмнө сүрлэг өндөр даваа байсаар байна. Тэр даваан дээр гарахад дахиад бас нэгтэй учрах нь лавтай. Бид урагшаа явж байгаа учраас үүнд гайхах, үүнээс шантрах явдал үгүй юм. Бид хувьсгалтайгаа хамт, ард түмэнтэйгээ хамт коммунизмын агуу их туяат оргилд хүрэхээр явж байна.

	Бид коммунизмын оргил байлдан дагуулах суут их хойч үеэ бэлтгэхэд уран зохиолоороо хичээн зүтгэнэ.

	Монголын үрс түм бум болж, суу билэг нь дөрвөн зүг, найман зовхист дэлгэртүгэй.

	 

	Л. Түдэв

	1970 он

* LlaxViMA OpyYACaH HOMBIF apUyTraH Wyyx

* LlaxViv TeXHOROTWJiH TOHOT TeXBBpEMX aBaX

* LlaxViv HOMBIH CaHr Bprexyyax

* LlaxViv HOMBIH CaHTUITH YWTaN93p CyAanTaa i, cyp Gaiiraa oroyTaH
CymNaauMTr A3MXIX3A 33pUYYaraHa.

XaHAB eprex AaHC "XaaH 6aHK" 5027 8982 35 (terper) LLOTT OXVIH T3HT3P CAH

